
Adnoddau ar gyfer Dinasyddiaeth Fyd-eang Uwch 
Her: Cymdeithasol
Thema: Iechyd
A yw cymdeithas yn gwneud digon i ofalu am anghenion cymdeithasol y boblogaeth hon sy'n heneiddio?
http://blog.ted.com/what-its-like-to-grow-old-in-different-parts-of-the-world/
Sut brofiad yw tyfu'n hen, mewn gwahanol rannau o'r byd
Postiwyd gan: Liz Jacobs Tachwedd 25, 2013 am 3:55 pm EDT

Yn TED2013, Jared Diamond yn rhannu peth o'i ymchwil ynglŷn â sut mae gwahanol gymdeithasau yn trin yr henoed. Llun: James Duncan Davidson
Mae poblogaeth y byd yn mynd yn hŷn. Ar draws y byd, mae pobl yn byw yn hŷn diolch i welliannau o ran gofal iechyd, maeth a thechnoleg. Mae'r newid hwn yn y boblogaeth yn creu posibiliadau rhyfeddol, ond set newydd o heriau hefyd. Sut ydym yn gofalu am ein henoed?

Jared Diamond: Sut all cymdeithasau heneiddio’n well

Yn sgwrs y dydd , mae Jared Diamond yn archwilio'r gwahaniaethau enfawr yn y ffordd y mae cymdeithasau ar draws y byd yn ystyried ac yn trin eu dinasyddion hŷn. Mae rhai grwpiau yn parchu ac anrhydeddu eu haelodau hŷn, tra bod eraill yn ystyried eu bod yn ffwndrus a di-glem, ac yn eu trin fel  testun jôcs. Mewn rhai cymdeithasau mae plant yn gofalu am eu rhieni yn y cartref, tra bod plant mewn diwylliannau eraill yn rhoi eu rhieni mewn cartrefi er mwyn i bobl eraill ofalu amdanynt. Mae rhai diwylliannau hyd yn oed yn ystyried bod yr henoed yn faich ar adnoddau, ac yn dewis dulliau mwy ffyrnig o ofalu am yr henoed.
Mae'r system Orllewinol o ofalu am yr henoed ymhell o fod yn berffaith, meddai Diamond, a gall pawb ddysgu rhywbeth o'r ffordd y mae gwahanol gymdeithasau yn gofalu am eu henoed. Gwyliwch y sgwrs i weld beth mae'n ei feddwl, ac isod darllenwch fwy o fewnwelediadau ynglŷn â sut mae pobl ar draws y byd yn trin eu henoed.
Pwy sy'n cael eu hystyried fel pobl hen?
Fel y cyfeiria Diamond yn ei sgwrs, mae gwerth ymddangosiadol yr henoed yn ffactor bwysig wrth benderfynu a yw'r henoed yn cael eu parchu neu beidio. Ac efallai bod hyn yn rhan o benderfynu o pwy sy'n cael eu hystyried fel henoed. Yn yr Unol Daleithiau, mae dinesydd hŷn yn cael ei ddiffinio fel rhywun sy'n 65+. Ond mewn rhannau eraill o'r byd, megis Guinea Newydd, ystyrir bod unrhyw un sydd dros 50 oed yn lapun, neu'n hen ddyn. Fel y mae Diamond yn nodi yn ei lyfr, The World Until Yesterday, mae yna oblygiadau eang i'r  gwahaniaeth hwn, oherwydd y duedd yw i'r ddau grŵp oedran fod â set wahanol o alluoedd corfforol a meddyliol.
Yn ddiweddar bu i'r Cenhedloedd Unedig roi sylw i ddatblygu polisi er mwyn rhoi cymorth i boblogaethau hŷn o gwmpas y byd - ac mae eu llinell mesur hwy ar gyfer diffinio'r henoed yn cychwyn ar 60. Mewn gwirionedd, mae'r Cenhedloedd Unedig wedi dechrau dathlu Diwrnod Rhyngwladol yr Henoed ym mid Hydref, sy'n cydnabod cyfraniadau'r rhai sy'n hŷn na 60 oed i gymdeithas.
Ym mhle mae'r henoed yn byw?
Mae dysgeidiaeth duwioldeb ffilial Conffiwsaidd yn siapio trefniadau byw'r henoed yn Tsieina, Japan a Corea. Mae tua thri chwarter rhieni hŷn Japan y byw gyda'u plant sy'n oedolion, ac mae'r patrwm hwn yn bodoli hefyd yng Nghorea a Tsieina. Mae Deddf Hawliau'r Henoed newydd yn ei gwneud yn fandadol i blant ymweld â'u rhieni yn aml, waeth pa mor bell maent yn byw. Os na fydd y plant yn cydymffurfio, gallant wynebu dirwy neu garchar. “Rydym yn magu ein plant fel y gallant ofalu amdanom pan fyddwn yn hŷn," meddai un dinesydd hŷn o Tsieina wrth y BBC. 
Ond wrth gwrs, nid oes raid cael delfrydau Conffiwsaidd er mwyn gwerthfawrogi treulio amser gyda'r henoed. Mae Erthygl 207 o God Sifil Ffrainc, a basiwyd yn 2004, yn ei gwneud yn ofynnol i blant "gadw mewn cysylltiad" â'u rhieni hŷn. Pasiwyd y ddeddf, yn ôl erthygl ddiweddar yn The Week, fel ymateb i astudiaeth oedd yn dangos bod yna niferoedd uchel o hunanladdiadau ymysg yr henoed yn Ffrainc, ac i dywydd poeth o laddodd 15,000 o bobl, a'r rhan fwyaf ohonynt yn henoed.
Yn India a Nepal mae'r traddodiad yn hen: mae pâr sydd newydd briodi yn symud i fyw at deulu'r priodfab, a gelwir hyn yn drefniant byw cynefin y gŵr. Ond mae grymoedd economaidd cyfnewidiol yn ail-siapio patrymau preswylio, yn ôl Arolwg Datblygiad Dynol India Prifysgol Maryland. Wrth i rannau o'r wlad drefoli, mae plant yn symud cannoedd o filltiroedd i ffwrdd oddi wrth eu rhieni. Mae llywodraethau India a Nepal yn ymdrin â hyn drwy ddatblygu rhaglenni gofal henoed sy'n cael eu cynnal gan y wladwriaeth.
Pa eiriau sy'n disgrifio'r henoed?
Yn aml mae parch diwylliant at eu henoed yn cael ei adlewyrchu yn yr iaith. Mae olddodiaid parchus megis  - ji mewn Hindi yn galluogi siaradwyr i ychwanegu lefel arall o barch i bobl bwysig - megis Mahatma Gandhi, y cyfeirir ato'n aml fel Gandhiji. Yn ôl Wikipedia, mae mzee mewn Kiswahili - a siaredir mewn nifer o lefydd yn Affrica - yn derm a ddefnyddir gan siaradwyr iau i gyfleu lefel uchel o barch i bobl hŷn. Ac fel mae'r adroddiad hwn yn ei ddatgelu, mae'r gair Hawaiaidd kūpuna yn golygu pobl hŷn, gydag arwyddocâd ychwanegol sy’n ymwneud â gwybodaeth, profiad ac arbenigedd.
Ac yna ceir yr olddodiad - san mewn Japaneeg, sy'n cael ei ddefnyddio'n aml wrth gyfeirio at yr henoed, sy'n datgelu hen barch y genedl at bobl hŷn. Mae'r wlad yn rheolaidd yn cynnal Diwrnod Parchu'r Henoed, a bydd y cyfryngau yn cynnwys eitemau arbennig sy'n proffilio dinasyddion hynaf Japan. Mae pobl Japan hefyd yn ystyried bod pen-blwydd rhywun yn 60 oed yn ddigwyddiad enfawr. Mae Kankrei, fel y gelwir y dathliad, yn dynodi defod newid byd i henoed.
Pa fwydydd arbennig all yr henoed eu bwyta?
O gwmpas y byd, mae nifer o gymdeithasau traddodiadol yn neilltuo bwydydd penodol ar gyfer yr henoed, fel y noda Diamond yn ei lyfr. Yn Nebraska, dim ond aelodau hŷn yr Indiaid Omaha sy'n bwyta mêr esgyrn - maent yn credu os bydd dynion ifanc yn gwneud hynny y byddant yn anafu eu ffêr. Felly hefyd, mae'r Iban yn Borneo yn cynghori mai dim ond dynion hen ddylai fwyta cig carw oherwydd petai'r ifanc yn ei fwyta gallai hynny eu gwneud yn wangalon. Yn Siberia, mae'r Chukchi yn credu bod llefrith ceirw yn achosi i ddynion ifanc fod yn analluog ac i ferched ifanc fod yn fychan eu bronnau, felly dim ond pobl hŷn gaiff ei yfed.
Y grŵp sydd â'r tabŵs mwyaf ynglŷn â bwyd yw Brodorion Arunta, sy'n byw ger Craig Ayers yn Awstralia. Gall bwyta rhai bwydydd penodol arwain at "gyfres o ganlyniadau difrifol i bobl ifanc," meddai Diamond yn The World Until Yesterday. Mae'r Arunta yn credu y bydd bwyta parot yn creu ceudod ym mhen dyn ifanc ac y bydd twll yn tyfu yn y gen. Os bydd dynion Arunta ifanc yn bwyta cath wyllt, byddant yn datblygu doluriau poenus a drewllyd ar eu pennau a'u gyddfau. Yn ôl y gred yn y gymdeithas, bydd merched ifanc sy'n bwyta cynffonau cangarŵ yn heneiddio cyn eu hamser......ac yn moeli. Hefyd, bydd bwyta soflieir yn arwain at amharu ar ddatblygiad bronnau, ac i'r gwrthwyneb, bydd bwyta hebogau brown yn achosi i fronnau chwyddo a byrstio, heb gynhyrchu llaeth hyd yn oed.
A oes gan yr henoed bwerau arbennig?
Fel y mae Diamond yn sôn yn ei sgwrs, mae nifer o bobl hŷn yn cael eu parchu oherwydd sgiliau a gwybodaeth arbenigol iawn. Er enghraifft, mae neiniau yn Hawaii yn cael eu parchu am eu sgiliau a'u gwybodaeth unigryw mewn perthynas â chreu blodeudorchau addurnedig ac ategolion o blu. Yn yr un modd, oherwydd mai dynes oedrannus yn Guinea Newydd oedd yr unig berson byw a fu'n llygaid dyst i deiffŵn dinistriol, roedd ei phobl yn troi ati am arweiniad ynglŷn â pha blanhigion sy'n ddiogel i'w bwyta petai trychineb arall yn digwydd. Mae hyd yn oed cymdeithasau Gorllewinol yn parchu'r profiad sy'n gysylltiedig ag oedran - oedran cyfartalog Arlywyddion yn yr Unol Daleithiau yw 54; oedran cyfartalog barnwyr mewn Goruchaf Lys yw 53.
Ond mae rhai cymdeithasau yn mynd â hyn gam ymhellach ac yn priodoli pwerau hud a lledrith i'r henoed. Mae pobl Huaorani yn Ecuador yn credu bod gan y shamans, a elwir yn mengatoi, bwerau hud a lledrith, yn ôl yr erthygl hon yn Thinkquest. Mae'r gymdeithas hon yn credu y gall shamans newid eu hunain i fod yn jagwariaid. Mae'r iachawyr hŷn yma yn eistedd gyda'r bobl eiddil er mwyn sianelu eu hysbryd anifeilaidd, sy'n gallu gwella afiechydon.
A sut beth yw diwedd bywyd?
Mae penderfyniadau ynghylch diwedd bywyd yn amrywio'n fawr o un diwylliant i'r llall. Mae rhai cymdeithasau yn gwneud popeth sy'n bosibl er mwyn cadw'u henoed yn fyw. Mae grwpiau eraill fodd bynnag yn ystyried bod aelodau hŷn ac eiddil yn faich, ac felly maent yn cymryd camau i ddiweddu eu hoes. Yn ei sgwrs, mae Diamond yn nodi bod hŷnladdiad yn digwydd fel arfer mewn cymunedau sydd naill ai'n grwydrol, neu sy'n byw mewn hinsawdd garw gydag adnoddau cyfyngedig.
Yn ôl astudiaeth yn American Ethnologist, mae'r Chukchi yn Siberia  yn arfer marwolaeth wirfoddol. Ac yn The World Since Yesterday, mae Diamond yn dweud bod gan Indiaid Crow yn yr Unol Daleithiau a llwythau Llychlynnaidd yn Sgandinafia arferion tebyg - bydd yr henoed yn rhoi eu hunain mewn sefyllfa amhosibl, megis mynd ar fordaith ar eu pennau eu hunain. Yn olaf, mae'r Ache ym Mharagwai yn gadael i'w dynion gerdded i ffwrdd i farw ar "ffordd y dyn gwyn", ac maent yn lladd merched hŷn drwy dorri eu gyddfau - sydd efallai'n frawychus i rai.
Ar ochr arall y geiniog, mae'n ymddangos bod gan ynys ryfeddol Ikaria yng Ngwlad Groeg hud a lledrith yn ei phridd sy'n gallu ymestyn oes pobl yn ôl The New York Times. Mae trigolion yr ynys fechan hon ym Môr y Canoldir yn bedair gwaith yn fwy tebygol na'u cyfoedion yn America i fyw i fod yn 90 oed, ac ar gyfartaledd maent yn byw 8 i 10 mlynedd yn hirach ar ôl cael diagnosis canser neu glefyd cardiofasgwlaidd. Nid yw ei thrigolion yn rhuthro drwy fywyd: maent yn aros ar eu traed yn hwyr yn bwyta olewydd Kalamata, yn yfed te'r mynydd ac yn nofio yn y dŵr crisial. Mae'n debyg mai patrymau bwyta a ffordd hamddenol o fyw yw cyfrinach hirhoedledd yr ynys hon, ond ni all unrhyw un egluro'n bendant beth yw'r hud a lledrith sy'n perthyn i'r ynys hon o ganmlwyddolion.
Beth yw'r traddodiadau ynglŷn â henaint yn eich diwylliant chi?
· http://newsroom.ucla.edu/stories/jared-diamond-on-aging-150571 
Anrhydeddu neu gefnu: Chwilfrydedd ysgolhaig ynglŷn â'r ffordd mae cymdeithasau'n trin yr henoed
Judy Lin | Ionawr 07, 2010

Jared Diamond
Pan fo pobl yn heneiddio mewn hen bentrefi traddodiadol yn Ffiji, bydd teulu a ffrindiau yn gofalu amdanynt yn y cartref hyd eu dyddiau olaf. Yn yr Unol Daleithiau, mae'n fwy arferol i'r henoed gael eu hanfon i gartrefi nyrsio - cyferbyniad all ymddangos yn ddideimlad, hyd yn oed yn greulon. Ond mae'r ffyrdd y mae cymdeithasau o gwmpas y byd yn trin eu henoed yn amrywiol iawn, yn ôl Jared Diamond, Athro daearyddiaeth a ffisioleg yn UCLA.
Mae pam fod hyn yn amrywio cymaint o un diwylliant i'r llall yn gwestiwn llawn chwilfrydedd y mae Diamond, 72, awdur a enillodd Wobr Pulitzer am “Guns, Germs, and Steel: The Fates of Human Societies” ac enillydd gwobr "athrylith" Sefydliad MacArthur yn ymchwilio iddo ar hyn o bryd. Yn ddiweddar rhannodd rai o'i syniadau am y testun gyda chynulleidfa a lanwodd awditoriwm Adeilad Ymchwil Newrowyddoniaeth mewn darlith, "Anrhydeddu neu Gefnu: Pam Fod Ffyrdd o Drin yr Henoed yn Amrywio Cymaint Mewn Cymdeithasau?"
Mae'r syniad mai natur ddynol yw i rieni aberthu pethau er mwyn eu plant, ac yn eu tro, i'w plant sydd wedi tyfu i aberthu pethau i'w rhieni sy'n heneiddio yn "ddisgwyliad naïf," meddai Diamond. Mae'r dybiaeth, meddai, yn anwybyddu gwrthdaro buddiannau anwadadwy rhwng cenedlaethau.
 
O safbwynt synnwyr cyffredin, "Mae rhieni a phlant eisiau bywyd cyfforddus - mae yna ffiniau i'r aberth maent yn fodlon ei wneud i'w gilydd." Ac o safbwynt gwyddonol - detholiad naturiol - mae Diamond yn dweud, "Dan rai amgylchiadau gall fod yn well i blant gefnu ar eu rhieni neu eu lladd ac i rieni gefnu ar eu plant neu eu lladd."
 
Mae'r amgylchiadau hyn yn cynnwys realiti creulon bywyd yn aml - o fygythiad newyn ymysg llwythau brodorol i'r dewisiadau anodd sy'n gysylltiedig â gofal meddygol cymdeithasau modern sy'n gallu ymestyn oes, meddai Diamond.
 
Yn aml bydd llwythau crwydrol traddodiadol yn cefnu ar eu henoed yn ystod eu teithiau diddiwedd. Y dewis i'r rhai iach ac ifanc yw gwneud hyn neu gario'r hen a'r eiddil ar eu cefnau - yn ogystal â phlant, arfau a phethau angenrheidiol - drwy dir llawn peryglon. Mae cymdeithasau sy'n ddioddef newyn cyfnodol hefyd yn tueddu i aberthu eu henoed. Gan nodi enghraifft ddramatig, mae Diamond yn dweud bod Indiaid Aché ym Mharagwai yn dewis dynion ifanc penodol i gyflawni'r dasg o ladd hen bobl gyda bwyell neu bicell, neu eu claddu yn fyw.
 
"Rydym yn ymateb gyda braw i'r straeon hyn, ond wrth feddwl o ddifri, beth arall allant ei wneud?" gofynnodd Diamond. "Mae yna ddewis creulon yn wynebu pobl yn y cymdeithasau hyn."
 
Mae'r rhai ohonom sy'n byw mewn cymdeithasau modern yn wynebu ein dewisiadau creulon ein hunain, ychwanegodd.  "Bydd nifer ohonoch wedi wynebu neu fe fyddwch yn wynebu sefyllfa debyg pan mai chi fydd yr aelod o'r teulu fydd yn gyfrifol am ofal iechyd person hŷn - yr un fydd yn gorfod penderfynu terfynu ymyrraeth feddygol ychwanegol neu p'un a i roi lladdwyr poen a lleddfolion fydd yn golygu cyflymu'r broses o farw."
 
Ond mae'n dal yn wir, meddai Diamond, bod llawer o gymdeithasau yn trin eu henoed yn well na mae Americanwyr yn ei wneud. Mewn rhai diwylliannau, meddai, mae plant mor ffyddlon fel pan fo'u rhieni yn colli eu dannedd, maent yn cnoi eu bwyd ar eu rhan cyn iddynt ei fwyta. Gall edrych yn fanylach ar sut mae cymdeithasau traddodiadol yn gwerthfawrogi (neu ddim yn gwerthfawrogi) eu pobl hŷn ddysgu i ni beth i'w efelychu a beth i'w osgoi.
 
Mae defnyddioldeb yr henoed mewn cymdeithas yn cyfrannu'n fawr at benderfynu eu tynged, meddai Diamond. Er na all pobl hen mewn cymdeithasau traddodiadol hela â gwaywffon neu frwydro yn erbyn gelynion, maent yn dal yn gallu casglu bwyd a gofalu am blant. Maent hefyd yn aml yn arbenigwyr ar greu tŵls, arfau, basgedi a dillad. Mewn nifer o gymdeithasau maent yn gwasanaethu fel "hynafiaid y llwyth" ym maes meddygaeth, crefydd a gwleidyddiaeth.
 
Yn bwysicach na dim efallai, mewn diwylliannau nad oes ganddynt gofnod ysgrifenedig o hanes, cân a mathau eraill o ddiwylliant, mae pobl hŷn yn ffynhonnell amhrisiadwy o wybodaeth.
 
"Storfeydd gwybodaeth yw cof yr henoed," meddai Diamond. "Os nad oes gennych bobl hen i gofio beth ddigwyddodd 50 mlynedd yn ôl, rydych wedi colli llawer o brofiad yn y gymdeithas honno," o hanes cymunedol i gyngor ar sut i oroesi seiclon neu drychineb naturiol arall.
 
Mae cymdeithasau hefyd yn amrywio o ran faint o barch a roddir i hen bobl - neu ddiffyg parch. Mewn diwylliannau yn Nwyrain Asia sydd â thraddodiad Conffiwsaidd cryf sy'n rhoi gwerth mawr ar dduwioldeb ffilial, ufudd-dod a pharch, dywedodd Diamond, "ystyrir bod peidio â gofalu am eich rheini hŷn yn rhywbeth hollol ddirmygadwy." Mae'r un peth yn wir am ddiwylliannau Môr y Canoldir, ble mae teuluoedd sy'n cynnwys sawl cenhedlaeth yn byw o dan yr un to - sy'n gwbl gyferbyniol i'r hyn a geir yn yr Unol Daleithiau, "ble mai'r arferiad yw i hen bobl beidio â byw gyda'u plant a lle mae'n drafferth mawr gofalu am eich rhieni hyd yn oed os ydych eisiau gwneud hynny."
 
Er bod moderneiddio wedi arwain at nifer o fuddion i'r henoed - gwell iechyd a oes hirach yn bennaf - mae hynny hefyd wedi arwain at dorri traddodiadau. Er enghraifft, mae teuluoedd o sawl cenhedlaeth yn perthyn i'r gorffennol mewn nifer o ddinasoedd modern yn Tsieina, Japan ac India, meddai Diamond, ble mae "pobl ifanc heddiw eisiau preifatrwydd, eisiau mynd i ffwrdd i gael eu cartref eu hunain."
 
Yn America, meddai Diamond, mae "cwlt ieuenctid" a phwyslais ar rinweddau annibyniaeth, unigolyddiaeth a hunanddibyniaeth hefyd yn golygu bod bywyd pobl hŷn yn galed wrth iddynt yn anochel golli rhai o'r rhinweddau hynny. Yna, ceir y foeseg weithio Brotestannaidd Americanaidd, "sy'n mynnu os nad ydych bellach yn gweithio, rydych wedi colli'r prif werth y mae cymdeithas yn ei roi arnoch." Mae ymddeoliad hefyd yn golygu colli cysylltiadau cymdeithasol, sydd, ynghyd â symudedd mawr America, yn gadael nifer o hen bobl gannoedd os nad miloedd o filltiroedd i ffwrdd oddi wrth ffrindiau oes a theulu.
 
Mae llythrennedd modern a'i gysylltiad â thechnoleg hefyd yn creu anfantais i'r henoed.  
 
"Mae llythrennedd modern yn golygu ein bod yn chwilio am bethau mewn llyfrau neu ar y rhyngrwyd - nid ydym yn gofyn i berson hen." meddai Diamond. "Mae systemau addysg ffurfiol, megis UCLA, yn defnyddio athrawon sydd wedi'u hyfforddi'n arbenigol yn hytrach na hen bobl i drosglwyddo gwybodaeth arbenigol."
 
Ac mae datblygiadau technolegol chwim "yn golygu bod y pethau  mae hen bobl yn ei ddeall bellach yn hen," meddai Diamond, gan ychwanegu bod ei allu i luosi rhifau dau ddigid yn ei ben wedi cael ei ddisodli gan gyfrifianellau poced. Bu iddo hyd yn oed gyfaddef ei fod wedi gorfod gofyn i'w feibion yn eu harddegau sut oedd defnyddio rheolaeth o bell y teledu "sydd â 47 o fotymau arno."
 
Ond eto, gellir cymryd camau i wella bywydau ein henoed, meddai Diamond. Ei gyngor oedd deall eu cryfderau a'u gwendidau wrth iddynt newid wrth heneiddio, a gwerthfawrogi eu dealltwriaeth ddyfnach o berthnasoedd dynol a'u gallu i feddwl ar draws disgyblaethau amrywiol, i strategeiddio a rhannu'r hyn maent wedi ei ddysgu.
 
"Felly os ydych eisiau cyngor ar broblemau cymhleth, gofynnwch i rywun sy'n 70; peidiwch â gofyn i rywun sy'n 25," oedd casgliad Diamond. "Gall pobl hen gael gwerth newydd...er nad ydym yn aml yn cydnabod bod hyn yn bosibl."
 
Roedd ei ddarlith yn rhan o gyfres Seminar y Sefydliad Meddygaeth Foleciwlaidd
· http://www.huffingtonpost.com/2014/02/25/what-other-cultures-can-teach_n_4834228.html
7 Diwylliannau sy'n Dathlu Heneiddio ac sy'n Parchu eu Hynafgwyr
Nid proses fiolegol yn unig yw heneiddio - mae hefyd yn broses ddiwylliannol.
Mae gan wahanol ddiwylliannau wahanol agweddau ac arferion sy'n gysylltiedig â heneiddio a marwolaeth,  a gall y safbwyntiau diwylliannol hyn effeithio'n fawr ar ein profiad o heneiddio.
Tra bod rhai diwylliannau yn dathlu'r broses o heneiddio ac yn anrhydeddu eu hynafgwyr, mewn diwylliannau Gorllewinol -- ble mae  ieuenctid yn ffetish a ble ceir gwared â'r henoed o'r gymuned a'u rhoi mewn ysbytai neu gartrefi nyrsio - gall heneiddio fod yn brofiad llawn cywilydd. Tueddir i ystyried arwyddion corfforol heneiddio dynol gydag anhoffter ac yn aml caiff heneiddio ei ddarlunio'n negyddol mewn diwylliant poblogaidd, os caiff ei ddarlunio o gwbl.
"Mae yna gymaint o gywilydd yn ein diwylliant ynglŷn â heneiddio a marwolaeth," meddai Koshin Paley Ellison, mynach Bwdhaidd a chyd sylfaenydd Canolfan Zen ar gyfer Gofal Myfyriol Efrog Newydd, wrth Huffington Post. "Wrth heneiddio mae pobl yn teimlo bod rhywbeth yn bod arnyn nhw ac maent yn colli gwerth."
Mae'r Seicolegydd Erik Erickson wedi dadlau bod y pryder Gorllewinol ynglŷn â heneiddio yn ein hatal rhag byw bywydau llawn. "Oherwydd diffyg delfryd hyfyw ynglŷn â henaint, nid oes gan ein gwareiddiad gysyniad o fywyd cyflawn,".
Dyma beth allwn ei ddysgu gan ddiwylliannau eraill, o'r gorffennol a'r presennol, ynglŷn â chofleidio'r broses o heneiddio.
Nid yw "hen ddyn" yn air drwg yng Ngwlad Groeg.

Nid yw'r stigma diwylliannol Gorllewinol ynglŷn â heneiddio a marwolaeth yn bodoli yng Ngwlad Groeg. Mewn diwylliant Groegaidd a Groegaidd Americanaidd, mae henaint yn cael ei anrhydeddu a'i ddathlu, ac mae parchu hynafgwyr yn rhan ganolog o fywyd y teulu.
Disgrifiodd Arianna Huffington brofiad o barch Groegaidd tug at yr henoed yn ei llyfr, On Becoming Fearless:
"Deng mlynedd yn ôl ymwelais â mynachdy Tharri ar ynys Rhodes gyda fy mhlant. Yno, fel yng Ngwlad Groeg drwyddi draw, cyfeirir at abadau gan bawb fel 'Geronda' sy'n golygu 'hen ddyn'. Gelwir abadesau yn 'Gerondissa'. Nid yw'r rhain yn dermau o anwyldeb yn fy nghartref mabwysiedig. Mae'r syniad o anrhydeddu henaint, ac yn wir ei gysylltu â doethineb ac agosrwydd at Dduw, yn gwrthgyferbynnu’n fawr â'r ffordd yr ydym yn trin henaint yn America."
Mae hynafgwyr Americanwyr Brodorol yn trosglwyddo eu gwybodaeth.

Er bod agweddau tuag at farwolaeth mewn diwylliant Americanaidd Modern yn cael ei nodweddu’n bennaf gan ofn, yn draddodiadol mae diwylliannau Americanaidd Brodorol yn derbyn marwolaeth fel ffaith bywyd.
Mae yna dros 500 o genhedloedd Americanaidd Brodorol, ac mae gan bob un ei draddodiadau a'i agwedd tuag at heneiddio a gofal am yr henoed. Ond mewn nifer o gymunedau llwythol, mae hynafgwyr yn cael eu parchu am eu doethineb a'u profiadau o fywyd. Mewn teuluoedd Americanaidd Brodorol, mae'n arferiad disgwyl i hynafgwyr drosglwyddo eu gwybodaeth i aelodau iau'r teulu yn ôl Prifysgol Missouri, Kansas City.
Yng Nghorea, mae hynafgwyr yn cael parch mawr.

Mae llawer o'r parch yng Nghorea tuag at heneiddio wedi ei wreiddio yn yr  egwyddor Gonffiwsaidd o dduwioldeb ffilial, gwerth sylfaenol sy'n pennu bod rhaid i rywun barchu ei rieni (er mai un o Tsieina oedd Conffiwsiws, mae gan Gonffiwsiaeth hanes maith yng Nghorea). Mae gan aelodau iau'r teulu ddyletswydd i ofalu am aelodau hŷn y teulu. A hyd yn oed y tu allan i'r uned deuluol, mae pobl Corea yn cael eu cymdeithasu i barchu ac anrhydeddu unigolion hŷn yn ogystal â phobl ag awdurdod.
" Ychydig o'r rhai sy'n feibion ffilial ac sy'n frodyr parchus fydd yn amharchu pobl o radd uwch, ac ni fu erioed i ddyn sy'n parchu pobl o radd uwch greu anrhefn, "ysgrifennodd Confucius yn Analects. "Mae dyn o radd uwch yn ffyddlon i'r hyn sy'n sylfaenol. Pan fo'r gwreiddyn yn gadarn, bydd y ddeddf foesol yn tyfu. Duwioldeb ffilial a pharch brawdol yw gwreiddyn dynoliaeth.
Mae'n arferiad yng Nghorea hefyd i gynnal dathliad mawr i ddynodi penblwyddi unigolyn yn 60 a 70 oed. Mae'r hwan-gap, neu ben-blwydd rhywun yn 60 oed yn achlysur llawen pan fo plant yn dathlu bod eu rhieni yn croesi i fyd henaint. Credir bod yr oedran yn rheswm i ddathlu yn rhannol oherwydd ni fyddai nifer o’u cyndeidiau wedi byw i fod yn 60 oed heb ddatblygiadau ym maes meddygaeth fodern. Bydd dathliad mawr teuluol tebyg yn cael ei gynnal ar gyfer pen-blwydd rhywun yn 70 oed, a elwir yn kohCui ("hen a phrin").
Mae plant Tsieina'r gofalu am eu rhieni yn eu henaint.

Fel yng Nghorea, yn draddodiadol mae teuluoedd yn Tsieina yn ystyried mai duwioldeb ffilial a pharchu hynafgwyr yw’r rhinwedd pennaf, ac mae hynny'n deillio o'r traddodiad Conffiwsaidd. Er bod gorllewineiddio wedi lleihau grym y gwerthoedd hyn mewn rhai dinasoedd a chymunedau, mae'n dal yn ddisgwyliedig i blant sy'n oedolion ofalu am eu rhieni yn eu henaint.
"Byddai rhoi eich rhieni mewn cartrefi ymddeol yn golygu cael eich labelu fel rhywun di-hid neu fel mab gwael," meddai Zhou Rui, un o drigolion Beijing wrth China.org. "Ystyrir bod cefnu ar eich teulu yn rhywbeth hynod amharchus."
Fodd bynnag, mae'r traddodiad hwn yn dechrau gwanio yn Tsieina, oherwydd polisi un plentyn y wlad, cynnydd mewn disgwyliad oes a phoblogaeth sy'n heneiddio. Mae cartrefi nyrsio ar gyfer gofal henoed yn dechrau dod yn ddewis  mwy derbyniol yn gymdeithasol.
Yn India, yr hynafgwyr yw'r penteuluoedd.

Mae nifer o Indiaid yn byw mewn unedau i deuluoedd ar y cyd, gyda'r hynafgwyr yn benteuluoedd. Mae'r hynafgwyr yn cael cymorth gan aelodau iau'r teulu ac maent hwy yn eu tro yn chwarae rôl allweddol wrth fagu'r wyrion a'r wyresau.
"Ceisir cyngor ganddynt drwy'r amser ar amryw faterion, o fuddsoddi arian y teulu i fanylion defodau priodasau traddodiadol a gwrthdaro mewndeuluol. Ac nid cyngor goddefol yn unig yw hwn; mae eu gair yn derfynol wrth ddatrys anghydfodau," ysgrifennodd Achyut Bihani yn Slate "Yn aml, yr henoed yw aelodau mwyaf crefyddol ac elusengar y teulu."
Yn India mae yna stigma cymdeithasol yn perthyn i amharchu hynafgwyr y teulu neu eu hanfon i gartref i'r henoed, ychwanegodd Bihandi.
Yn y gymuned Affricanaidd Americanaidd, ystyrir bod marwolaeth yn gyfle i ddathlu bywyd.

Mewn diwylliant Affricanaidd Americanaidd, ystyrir bod marwolaeth yn rhan o "rythm naturiol bywyd", sy'n lleihau'r ofn diwylliannol ynghylch heneiddio. Am y rheswm hwn mae Karen H. Meyers yn dweud yn The Truth About Death and Dying, "Mae angladdau Affricanaidd Americanaidd yn tueddu i gadarnhau bywyd ac i fod â naws ddathliadol iddynt yn gymysg â'r galar."
Yn yr hen Rufain, roedd hynafgwyr yn adnodd gwerthfawr.

Er bod disgwyliad oes yn yr hen Rufain ar gyfartaledd yn tua 25, roedd rhai unigolion yn byw i fod yn eu 70au, ac yn gyffredinol roeddent yn cael eu parchu am eu doethineb.
"Roedd y Rhufeiniaid yn defnyddio eu hynafgwyr ac roedd ganddynt ffydd yn eu doethineb a'u profiad," ysgrifennodd Dr. Karen Cokayne o Brifysgol Reading , gan ddyfynnu Cicero, "Oherwydd yn sicr nid oes dim sy'n fwy gwerthfawr i ddyn na doethineb, ac er bod oedran yn dwyn popeth arall, mae'n rhoi hynny i ni yn ddiamau."
Ond mae Cokayne yn egluro bod yn rhaid i unigolion hŷn ennill y statws o barch uchel hwnnw drwy fyw bywyd rhinweddol.
"Roedd yn rhaid gweithio ar ddoethineb -- drwy waith caled, astudio ac yn arbennig drwy fyw'n rhinweddol," ysgrifennodd Cokayne. "Disgwylid i'r henoed ymddwyn yn gymedrol a gydag urddas, bob amser. Roedd yn rhaid i'r hen fod yn esiampl i'r ifanc, oherwydd credid bod yr ifanc yn dysgu drwy esiampl. Roedd hyn wedi ei wreiddio yn y gymdeithas Rufeinig."
· http://www.debatingeurope.eu/2015/04/07/ready-cope-ageing-europe/#.VUdqbPlViko
A yw Ewrop n barod i ddelio â phoblogaeth sy'n heneiddio?
·  Cychwynnwyd 07/04/2015
 
[image: image13.jpg]



Ewrop yw'r unig ardal yn y byd y rhagdybir y bydd ei phoblogaeth yn gostwng erbyn 2050. Mae'r "hen gyfandir" hefyd yn heneiddio'n gyflymach nag unrhyw ardal arall, a disgwylir i nifer y bobl sydd mewn oedran gweithio ostwng yn gyson mewn perthynas â'r boblogaeth hŷn. Mae  adroddiad diweddar gan Fanc y Byd yn dangos bod y duedd ddemograffig hon yn arbennig o gryf yng Nghanolbarth Ewrop a gwledydd y Baltig, ble bu gostyngiad eisoes ym mhoblogaeth rhai gwledydd ers y 1990au.
Yn ôl tueddiadau presennol, gallai rhai o economïau cryfaf Ewrop - yn cynnwys Yr Almaen, Awstria a'r Iseldiroedd - brofi prinder llafur erbyn 2050. Gallai'r straen ar bensiynau a systemau gofal iechyd hefyd gynyddu'n sylweddol, wrth i bobl Ewrop fyw'n hirach nag erioed o'r blaen.
Un o'r gwledydd sy'n teimlo'r duedd hon fwyaf yw Latfia. O ganlyniad i gyfuniad o gyfraddau ffrwythlondeb isel ac allfudo mawr, mae poblogaeth Latfia wedi bod yn gostwng ers 1990. Mae cyn Weinidog Iechyd Latfia, Ingrida Circene, wedi wedi dadlau mewn erthygl yn Europes World y dylai ymdrin â'r mater hwn fod yn un o brif flaenoriaethau llunwyr polisi'r UE..
Yn sgil yr heriau hyn, bu i'n chwaer felin drafod, Friends of Europe, alw Gweithgor Iechyd yn 2013 a 2014 er mwyn mynd i'r afael â'r newidiadau sydd eu gwir angen ar systemau iechyd a llunio polisïau yn Ewrop. Mae'r adroddiad terfynol yn amlinellu 21 o argymhellion polisi ar gyfer gwella iechyd dinasyddion Ewrop mewn Ewrop sy'n esblygu.
Ond beth yw barn y dinasyddion? Bu i ni dderbyn sylwad gan  Bastian yn dadlau nad yw Ewropeaid o reidrwydd yn iachach er eu bod yn byw yn hirach. Mae Bastian yn dadlau bod risgiau iechyd megis gordewdra yn fwy cyffredin ymysg pobl ifanc ac y gallai poblogaeth Ewrop yn y dyfodol fod yn hŷn ac yn llai iach nag erioed o'r blaen.
Er mwyn cael ymateb i bryderon Bastian, bu i ni siarad â Francesca Colombo, Pennaeth Adran Iechyd OECD. Sut fyddai'n ymateb i Bastian?

Mae'r dystiolaeth sydd gennym yn dangos bod pobl ar hyn o bryd yn byw yn hirach, ond maent hefyd yn byw yn iachach. Felly, er enghraifft, os edrychwn ar dueddiadau anabledd ymysg y boblogaeth, rydym yn gweld nad yw anabledd ymysg y boblogaeth hŷn yn gwaethygu, mae'n gwella neu'n aros yr un fath.
Fodd bynnag, yr hyn sy'n anodd yw bod hyn yn berthnasol i'r boblogaeth hŷn heddiw. Mae beth fydd yn digwydd yn y dyfodol yn gwestiwn agored i raddau helaeth, ac mae Bastian yn iawn - mae yna straen, yn arbennig o ganlyniad i gynnydd mewn lefelau gordewdra. Mae gordewdra yn gyfrifol am gynnydd mewn rhai cyflyrau cronig sy'n tueddu i'w amlygu eu hunain ymysg pobl ganol oed neu oedrannus y boblogaeth. Felly, mae yna amheuaeth wirioneddol ynglŷn â p’un a fyddwn yn gallu cynnal yr enillion nid yn unig o ran disgwyliad oes ond hefyd o ran bywyd sy'n rhydd o anableddau o ganlyniad i heriau sy'n deillio o ffyrdd o fyw'r boblogaeth.
Er mwyn cael ymateb arall, bu i ni hefyd siarad â Vytenis Andriukaitis, Comisiynydd yr UE ar gyfer Iechyd a Diogelwch Bwyd. A yw senario ddifrifol Bastian, o Ewrop hŷn a llai iach nag erioed o'r blaen, yn asesiad realistig o'r sefyllfa?
A fydd systemau gofal iechyd Ewrop yn gallu ymdopi â'r straen? Cawsom sylwad gan Nikolai  yn dadlau efallai y bydd angen i ni ostwng ein disgwyliadau ynglŷn â'r hyn y gall systemau gofal iechyd ei gyflawni oherwydd bod cyllidebau gofal iechyd yn cael eu torri mewn nifer o wledydd:
Yn y pen draw, er mwyn cefnogi'r boblogaeth sy'n heneiddio, pensiynau a gofal iechyd ac yn y blaen, sydd wrth galon llawer o systemau cenedlaethol, bydd angen cael poblogaeth ifanc sy'n gweithio ac yn talu trethi sy'n ddigon mawr i gynnal yr holl bobl hŷn sy'n byw yn hirach - oni bai y gostyngir yr hyn sy'n ddisgwyliedig gan y wladwriaeth.
Er mwyn cael ymateb, bu i ni siarad â Kathrin Komp, Dirprwy Athro Uned Ymchwil i Boblogaeth Prifysgol Helsinki a Chadeirydd Rhwydwaith Ymchwil i Heneiddio yn Ewrop. Sut fyddai'n ymateb?

Ni ddylid ystyried yn awtomatig bod pobl hŷn yn faich ar systemau gofal iechyd. Mae llawer o bobl hŷn hefyd yn iach ac yn egnïol, felly nid yw mwy o bobl hŷn o reidrwydd yn golygu mwy o bobl eiddil. Hefyd, mae llawer o bobl hŷn yn cyfrannu tuag at ofal iechyd a gofal cymdeithasol yn gyffredinol, oherwydd eu bod yn gofalu am aelodau o'u teulu, yn cynnwys wyrion ac wyresau, neu'n gofalu am eu rhieni sydd efallai angen cymorth neu gefnogaeth. Felly, mae llawer o bobl hŷn mewn gwirionedd yn gwella sefyllfa gofal iechyd a gofal cymdeithasol.
Ar y llaw arall, efallai y bydd angen i ni hefyd gael ffordd arall o edrych ar ofal iechyd. Efallai y bydd angen i ni roi mwy o bwyslais ar atal, fel ein bod yn cychwyn cefnogi arferion byw'n iach ymysg ieuenctid neu bobl ganol oed fel nad yw'r problemau hynny yn ein hwynebu pan fo pobl yn hŷn.
Er mwyn cael ymateb arall, bu i ni gyfeirio sylwad Nikolai at Francesca Colombo, Pennaeth Adran Iechyd OECD. Beth fyddai ganddi i'w ddweud?

Mae'n gwestiwn amserol iawn. Mae'n amserol oherwydd, yn amlwg rydym yng nghanol argyfwng economaidd ac ariannol ac mae'r holl wledydd yn wynebu amgylchiadau ariannol anodd, ac mewn rhai gwledydd maent wedi gorfod torri cyllidebau, yn cynnwys y gyllideb iechyd. Felly, yn amlwg mae yna fwy o alw ar systemau iechyd i gyflawni gwell gwerth am arian, a chyflawni gwell deilliannau dan amgylchiadau ariannol anodd.
Mae'n wir na allwn ddisgwyl i'r gyllideb iechyd barhau i dyfu ar y raddfa a welwyd cyn yr argyfwng, pan yr oedd cyllidebau iechyd i raddau helaeth yn tyfu'n gyflymach na'r economi. Efallai y bydd angen i wledydd ailystyried dyraniadau iechyd a rhannau eraill o'r economi. Ar yr un pryd, mae gwario ar iechyd a'r hyn mae iechyd yn ei gyflawni i ddinasyddion yn rhywbeth y mae pobl yn ei werthfawrogi yn fawr. Mae yna barodrwydd mawr i dalu, ac ystyrir bod iechyd yn cyflawni canlyniadau da iawn a bod buddsoddi yn werth chweil...
Bu i ni hefyd ofyn yr un cwestiwn i Vytenis Andriukaitis, Comisiynydd Iechyd a Diogelwch Bwyd yr UE. Sut fyddai'n ymateb i Nikolai?
Yn olaf bu i ni dderbyn sylwad gan  Rita, yn dadlau y dylid buddsoddi mwy o arian ar atal clefydau. Ar hyn o bryd, mae tua 3% o gyllidebau gofal iechyd Ewrop yn cael ei wario ar atal. Yn hytrach na gwario arian ar ysbytai, meddygon a chynhyrchion fferyllol, a ddylem fod yn buddsoddi mwy ar ymgyrchoedd iechyd cyhoeddus, cynlluniau ymarfer corff am ddim mewn parciau, mwy o lonydd beics etc? Beth fyddai ymateb Kathrin Komp ?

Buaswn yn cytuno'n llwyr gyda hi. Oherwydd mae ymchwil yn dangos y bydd nifer o'ch arferion bywyd yn dylanwadu ar eich sefyllfa yn eich henaint. Sy'n golygu y gall yr hyn yr ydych yn ei wneud fel plentyn neu berson ifanc siapio cyflwr eich iechyd yn eich henaint.
Felly, os ydych eisiau pobl hŷn iachach mae angen i ni ddechrau gweithio tuag at yr amcan hwnnw pan fo pobl yn blant neu'n ganol oed. Mae angen i ni annog pobl i ddatblygu ffyrdd o fyw ac arferion iach, megis cymryd rhan mewn chwaraeon, bod yn yr awyr agored, ac efallai dilyn arferion bwyta iachach. Mae hynny'n rhywbeth sydd angen digwydd yn gynharach, felly buaswn yn bendant yn cytuno â hynny.
A ydym yn barod i ddelio ag Ewrop sy'n heneiddio? Rhowch wybod i ni beth yw eich safbwyntiau a'ch sylwadau ar y ffurflen isod, a byddwn yn eu cyflwyno i lunwyr polisïau ac arbenigwyr er mwyn cael eu hymateb!
· http://theweek.com/articles/462230/how-elderly-are-treated-around-world
Sut mae'r henoed yn cael eu trin o gwmpas y byd
Karina Martinez-Carter

Mae diwydiannu wedi profi clymau teuluol traddodiadol yn Tsieina Andrew Rowat/Corbis
Gorffennaf 23, 2013
Mae "Ddeddf Hawliau'r Henoed" newydd a basiwyd yn Tsieina yn ceryddu plant sy'n oedolion, gan eu rhybuddio i "beidio esgeuluso na throi cefn ar bobl hŷn fyth" ac mae'n gorchymyn eu bod yn ymweld â rhieni hŷn yn aml, pa mor bell bynnag maent yn byw. Mae'r ddeddf yn cynnwys mecanweithiau gorfodi hefyd: Mae plant sy'n methu ag ymweld â'u rhieni yn wynebu cosbau posibl sy'n amrywio o ddirwyon i garchar.
Os yw Deddf Hawliau'r Henoed yn awgrymu unrhyw beth, mae'r berthynas rhwng plant a rhieni yn Tsieina wedi'i chymhlethu rhywfaint yn ddiweddar. Mae diwylliannau dwyreiniol fel y ceir yn Tsieina yn cydymffurfio â'r traddodiad "duwioldeb ffilial" Conffiwsaidd, sy'n blaenoriaethu’r uned deuluol ac sy'n gwerthfawrogi hynafgwyr gyda'r parch mwyaf. Ond mae'r diwydiannu mawr yn Tsieina wedi gorfodi pobl i heidio i ardaloedd dinesig i chwilio am waith, gan achosi i nifer o blant sy'n oedolion i symud ymhellach i ffwrdd oddi wrth eu rhieni, sydd yn aml yn aros mewn ardaloedd gwledig oherwydd nad ydynt yn ddigon iach i godi pac a mudo.
Mae yna gysylltiad agos rhwng y ffordd y mae diwylliannau yn ystyried ac yn trin eu henoed, a'r gwerthoedd a'r rhinweddau a werthfawrogir fwyaf ganddynt. Dyma samplau o'r profiad o heneiddio mewn gwahanol ddiwylliannau o gwmpas y byd:
Corea: Dathlu henaint
Mae pobl Corea nid yn unig yn parchu'r henoed, ond maent hefyd yn eu dathlu. I bobl Corea, mae penblwyddi rhywun yn 60 a 70 oed yn ddigwyddiadau bywyd amlwg, gaiff eu dathlu gyda phartïon a gwleddoedd teuluol mawr. Fel yn achos diwylliant Tsieina, y disgwyliad cyffredinol yng Nghorea yw bod rolau yn cael eu cildroi pan fo rhieni yn heneiddio, a'i bod yn ddyletswydd ar blentyn sy'n oedolyn  - ac yn ddyletswydd anrhydeddus yn wir - i ofalu am ei rieni.
Japan: Cyfyng gyngor ynghylch yr henoed
Fel pobl Tsieina a Chorea, mae pobl Japan yn mawrygu duwioldeb ffilial ac yn disgwyl i blant ymgymryd â'r ddyletswydd o ofalu am eu rhieni. Ond mae Japan hefyd yn wynebu problem unigryw wrth ofalu am boblogaeth hŷn sy'n tyfu'n gynyddol. Yn ôl Social Gerontology: A Multidisciplinary Perspective, bydd 7.2 y cant o boblogaeth Japan yn 80 oed neu'n hŷn yn 2020 (o'i gymharu â 4.1 y cant yn yr Unol Daleithiau), ac mae'n debygol y bydd hyn yn arwain at lu o broblemau newydd i'r wlad. Eisoes gwerthir mwy o glytiau oedolion na chlytiau babanod, ac mae yna berygl i'r system bensiwn fethu.
Yr Unol Daleithiau a'r DU. Dylanwad Protestaniaeth
Mae diwylliannau gorllewinol yn tueddu i droi o gwmpas ieuenctid, gan bwysleisio rhinweddau megis unigolyddiaeth ac annibyniaeth. Mae hyn yn gysylltiedig â'r foeseg weithio Brotestannaidd, sy'n cysylltu gwerth unigolyn i'w allu i weithio - rhywbeth sy'n gwanio wrth heneiddio. Mae'r anthropolegydd Jared Diamond, sydd wedi astudio sut mae'r henoed yn cael eu trin ar draws diwylliannau, wedi dweud bod yr henoed mewn gwledydd megis y DU a'r Unol Daleithiau yn byw "bywydau unig ar wahân i'w plant a ffrindiau oes." Wrth i'w iechyd waethygu, yn aml mae'r henoed yn y gwledydd hyn yn symud i gymunedau ymddeol, cyfleusterau byw gyda chymorth, a chartrefi nyrsio.
Ffrainc: Gwarchodaeth gyfreithiol i rieni hefyd
Mae'n anodd meddwl am Ddeddf Hawliau'r Henoed o'r fath yn cael blaenoriaeth ddeddfwriaethol mewn llawer o ddiwylliannau Gorllewinol. Ond bu i Ffrainc basio archddyfarniad tebyg yn 2004 (Erthygl 207 o'r Cod Sifil) sy'n ei gwneud yn ofynnol i'w dinasyddion gadw mewn cysylltiad â'u rhieni hŷn. Yr unig adegau y'i gweithredwyd oedd yn dilyn dau ddigwyddiad annymunol: Y naill oedd cyhoeddi ystadegau oedd yn dangos mai yn Ffrainc yr oedd y niferoedd uchaf o hunanladdiadau ymysg pensiynwyr yn Ewrop, a'r llall oedd canlyniadau tywydd poeth a laddodd 15,000 o bobl - a'r rhan fwyaf ohonynt yn hen, a nifer ohonynt wedi bod yn farw am wythnosau cyn iddynt gael eu canfod.
Diwylliant Môr y Canoldir a'r Diwylliant Lladinaidd: Un teulu mawr hapus
Mae diwylliannau Môr y Canoldir a diwylliannau Lladinaidd yn rhoi blaenoriaeth debyg i'r teulu. Yn y ddau ddiwylliant, mae'n arferol i sawl cenhedlaeth fyw dan yr un to, (à la My Big Fat Greek Wedding) gan rannu'r un cartref a'r holl ddyletswyddau sy'n rhan o gynnal cartref. Yn y fersiwn gyfoes o'r trefniant byw hwn, yn aml dibynnir ar y genhedlaeth hŷn i gynorthwyo gyda gofalu am y rhai ieuengaf, tra bod y rhai sy'n ennill bywoliaeth yn gweithio y tu allan i ffiniau'r cartref. Oherwydd hynny, mae'r henoed yn parhau i gael eu hintegreiddio'n dda hyd eu dyddiau olaf.
· https://sweden.se/society/elderly-care-in-sweden/
GOFAL HENOED YN SWEDEN
Mae pobl hŷn yn cynrychioli cyfran gynyddol o boblogaeth Sweden. Mae nifer yn iach ac yn byw bywydau egnïol, ac mae'r rhan fwyaf yn byw yn eu cartrefi eu hunain. Mae Sweden yn buddsoddi mwy o'i chynnyrch domestig gros yn ei henoed nag unrhyw wlad arall yn y byd. Fel cyfran o GDG, mae dyraniad Sweden tuag at ofal henoed bron bum gwaith gymaint â'r cyfartaledd yn yr UE.
Llun: Calle Bredberg/Bildarkivet.se
Her i'r dyfodol
Mae iechyd a gofal cymdeithasol i'r henoed yn rhannau pwysig o bolisi lles Sweden. O'r 9.7 miliwn sy'n byw yn Sweden, mae 18 y cant wedi mynd heibio'r oedran ymddeol, sef 65 oed. Rhagamcanir y bydd y rhif hwn yn codi i 30 y cant erbyn 2030, yn rhannol oherwydd y nifer fawr o bobl Sweden a anwyd yn y 1940au.
Ariennir hyn yn bennaf gan drethi
Mae disgwyliad oes yn Sweden gyda'r uchaf yn y byd. Yn 2010, roedd yn 79.1 o flynyddoedd i ddynion ac yn 83.2 o flynyddoedd i ferched. Yn Sweden mae'r ail gyfran fwyaf o bobl sy'n 80 oed neu'n hŷn ymysg aelod wladwriaethau'r UE, sy'n gyfanswm o 5.3 y cant o'r boblogaeth. Oherwydd bod mwy a mwy o ddinasyddion yn y grŵp oedran hwn yn iach, mae eu gofynion gofal wedi gostwng ers y 1980au. Mae'r rhan fwyaf o'r gofal henoed yn cael ei ariannu gan drethi trefol a grantiau gan y llywodraeth. Yn 2010, cyfanswm cost gofal henoed yn Sweden oedd SEK 95.9 biliwn (USD 14.0 biliwn, EUR 10.7 biliwn), ond dim ond 3% o'r gost a arianwyd drwy daliadau cleifion. Mae costau gofal iechyd a delir gan yr henoed eu hunain yn gymorthdaledig ac maent yn seiliedig ar gyfraddau penodol.
Cyhoeddus neu breifat
Mae mwy o ranbarthau dinesig yn dewis preifateiddio rhannau o'u gofal henoed, gan adael i ddarparwyr gofal preifat gynnal eu gweithrediadau. Yn 2011, roedd gofal preifat yn darparu gwasanaethau ar gyfer 18.6 y cant o'r holl bobl hŷn oedd yn cael cymorth yn y cartref. Gall pawb sy'n ei dderbyn ddewis a ydynt eisiau i'w cymorth yn y cartref neu dai arbennig gael ei ddarparu gan weithredwyr cyhoeddus neu breifat. Ond y rhanbarth dinesig sy'n gyffredinol gyfrifol am feysydd megis ariannu a dyrannu cymorth yn y cartref neu le mewn cyfleuster tai arbennig.
Bu i nifer y cwmnïau preifat yn y sector gwasanaeth cymdeithasol gynyddu bum gwaith gymaint rhwng 1995 a 2005. Mae ymchwil diweddar gan y cyfryngau wedi datguddio diffygion brawychus ymysg nifer o gwmnïau gofal preifat. Yn y feirniadaeth a ddilynodd,  cyhuddwyd cwmnïau o adael i elw effeithio'n negyddol ar safon y gofal.

DYSGU MWY
Yr hawl i fyw gyda'ch gilydd
Yn 2012 adolygwyd Deddf Gwasanaethau Cymdeithasol Sweden fel bod pobl hŷn sydd wedi byw gyda'i gilydd am gyfnod estynedig yn gallu parhau i wneud hynny hyd yn oed pan fo angen i un ohonynt symud i gyfleuster sy'n cynnig cymorth.
Blwyddyn heneiddio'n egnïol Ewrop
Bu i'r UE  gyhoeddi bod 2012 yn Flwyddyn Heneiddio'n Egnïol a Chydsafiad rhwng Cenedlaethau Ewrop, gyda'r amcan o helpu i sefydlu diwylliant ar draws Ewrop o bobl yn parhau i fod yn egnïol yn eu henaint . Bu i lywodraeth ac asiantaethau Sweden lansio ystod o fentrau ar y thema hon drwy gydol y flwyddyn. Roedd y rhain yn cynnwys cryfhau sefydliadau ar gyfer aelodau teulu gyda 2 filiwn SEK o arian ychwanegol, dosbarthu 30 miliwn SEK ar gyfer gweithgareddau i hyrwyddo cyfranogiad pobl hŷn mewn bywyd diwylliannol, a buddsoddi 45 miliwn SEK dros dair blynedd mewn rhaglen dreial sy'n cynnwys hyfforddwyr iechyd.
Sut mae'r henoed yn byw.
Mae'n ofynnol i broses gynllunio tai ac ardaloedd preswyl rhanbarthau trefol Sweden sicrhau eu bod yn bodloni anghenion pobl hŷn a rhai ag anableddau. Mae'r gofynion hygyrchedd hyn wedi cael mwy o amlygrwydd mewn deddfwriaeth yn ystod y blynyddoedd. Mae nifer cynyddol o bobl hŷn yn Sweden eisiau byw mewn 'tai pobl hŷn', cartrefi cyffredin i bobl 55 oed a hŷn. Mewn cartrefi o'r fath mae hygyrchedd yn flaenoriaeth. Mae rhai yn adeiladau newydd, tra bod eraill yn gartrefi arferol sydd wedi eu haddasu i fod yn fwy hygyrch fel rhan o waith adnewyddu.

Mae amryw fathau o gymorth yn helpu pobl i barhau i fyw yn eu cartrefi eu hunain.
Llun: Susanne Kronholm/Johnér
Mae cymorth yn y cartref yn gwneud bywyd yn haws
Un o amcanion gofal henoed yw helpu pobl oedrannus a rhai sydd ag anableddau i fyw bywydau normal, annibynnol. Mae hyn yn cynnwys byw yn eu cartrefi eu hunain cyhyd â phosibl.
Gall pobl hŷn sy'n parhau i fyw yn eu cartrefi dderbyn amrywiol fathau o gymorth er mwyn gwneud bywyd yn haws. Er enghraifft, mae bron pob rhanbarth trefol Sweden yn cynnig prydau wedi'u coginio y gellir eu dosbarthu i'r cartref.
Yn 2011, bu i staff cymorth yn y cartref gynorthwyo tua 211,000 o bobl 65 oed a hŷn. Hefyd, mae bron i hanner rhanbarthau trefol y wlad yn darparu prydau bwyd cymunedol i'r henoed mewn canolfannau dydd arbennig, tra bod rhai yn rhoi grwpiau bychain o bobl hŷn mewn timau sy'n coginio eu bwyd eu hunain.
Rownd y cloc
Pan nad yw person hŷn yn gallu parhau i ymdopi â gofynion bywyd bob dydd, gall wneud cais am gymorth gan wasanaethau cymorth yn y cartref sydd wedi ei ariannu gan y rhanbarth trefol. Mae maint y gofal hwn yn destun asesiad o'r angen. Gall pobl hŷn ag anableddau dderbyn cymorth rownd y cloc, sy'n golygu bod llawer yn gallu aros yn eu cartrefi drwy gydol eu bywydau. Gall y rhai difrifol wael hefyd dderbyn gofal iechyd a chymdeithasol yn eu cartrefi eu hunain.
Mae pob rhanbarth trefol yn pennu eu cyfraddau eu hunain ar gyfer gofal henoed. Mae'r gost yn dibynnu ar ffactorau megis lefel neu pa fath o help a ddarperir ac incwm y person. Pennwyd uchafswm cost ar gyfer cymorth yn y cartref, gweithgareddau dydd a mathau eraill o ofal ers Ionawr 1, 2011, sef 1,760 SEK y mis.
Mae rhanbarthau trefol yn cynnig gweithgareddau dydd i'r henoed a phobl anabl sydd angen eu hysgogi a'u hadsefydlu. Mae'r gweithgareddau hyn yn bennaf yn targedu'r rhai sydd â dementia neu anableddau meddyliol. Gall gweithgareddau dydd helpu nifer i barhau i fyw yn eu cartrefi.
Gwasanaeth cludo
Mae'r henoed a'r anabl hefyd yn gymwys i dderbyn gwasanaethau cludo mewn tacsis neu gerbydau wedi'u haddasu’n arbennig. Mae'r opsiwn hwn ar gael i'r rhai nad ydynt yn gallu teithio ar gludiant cyhoeddus arferol. Yn 2010, cwblhawyd 11 miliwn o deithiau o'r fath ar draws y wlad, gyda chyfartaledd cenedlaethol o 34 am bob person cymwys.
DYSGU MWY
1 biliwn SEK yn cael ei fuddsoddi mewn sgiliau
Mae gofal henoed heddiw yn fwy datblygedig a chymhleth nag yn y gorffennol. Mae llawer o'r gofal a'r driniaeth a ddarparwyd o'r blaen mewn ysbytai erbyn hyn yn cael ei ddarparu yn y cartref, sy'n golygu ei bod yn hanfodol cael timau aml broffesiynol sy'n gallu gweithio gyda phobl hŷn a'u teuluoedd. Er mwyn sicrhau safonau uchel, mae'r Llywodraeth yn buddsoddi cyfanswm o 1 biliwm SEK mewn rhaglenni hyfforddiant ychwanegol yn 2011-2014 ar gyfer staff sy'n gweithio ym maes gofal henoed.
Pensiynwyr yn symud dramor
Yn 2010, bu i tua 223,000 o bensiynwyr mewn mwy na 194 o wledydd dderbyn taliadau gan system bensiynau Sweden, sy'n gynnydd o dros 25 y cant ers 2005. Mae'r rhan fwyaf yn symud i wledydd Nordig eraill neu i'r Almaen, tra bod llawer hefyd yn cael eu denu i hinsawdd gynhesach Ffrainc, Gwlad Groeg a'r Eidal.
Gwarchod buddiannau pensiynwyr
Mae yna nifer o gymdeithasau sy'n hyrwyddo buddiannau pensiynwyr, a'r Sefydliad Pensiynwyr Rhyngwladol (PRO) yw'r un mwyaf ohonynt. Cenhadaeth PRO yw gwarchod buddiannau pensiynwyr mewn perthynas â nifer o faterion cymdeithasol. Mae sefydliadau eraill yn cynnwys Cymdeithas Pensiynwyr Sweden (SPF) a Chymdeithas Pensiynwyr Trefol Sweden (SKPF).
Y Groes Goch yn helpu'r henoed
Mae gwaith helaethaf Croes Goch Sweden yn ymwneud ag ymweld â'r henoed. Mae gwirfoddolwyr y Groes Goch yn ymweld â'r henoed sy'n byw yn eu cartrefi neu mewn gwahanol fathau o dai. Gall yr ymweliadau gynnwys sgwrs, mynd am dro neu fynd gyda rhywun ar ymweliad â'r meddyg neu'r ysbyty. Bob blwyddyn, mae gwirfoddolwyr y Groes Goch yn gwneud tua 30,000 o ymweliadau â'r henoed.

Mae Sweden yn paratoi ei hun i ofalu am nifer cynyddol o bobl hŷn
Llun: Hans Bjurling/Johnér
System bensiynau Sweden
Mae gan holl ddinasyddion Sweden yr hawl i dderbyn pensiwn ar ôl iddynt ymddeol. Gall pobl ddewis dechrau derbyn eu pensiynau pan eu bod rhwng 61 a 67 oed.
O 2005 i 2011 bu cynnydd o 49 y cant yn nifer y bobl yn Sweden oedd yn gweithio oedd rhwng 65-74 oed. Yr oedran ymddeol cyfartalog heddiw yw 64. Yn Sweden, yr oedran cyfartalog y mae pobl yn meddwl y gallant weithio ato yn eu swyddi presennol yw 64.4 o flynyddoedd, yr uchaf yn yr UE.
Mae yna nifer o wahanol ffynonellau sy'n cyfrannu at y pensiwn yn Sweden. Bydd pobl sydd wedi gweithio a byw yn Sweden yn derbyn pensiwn ymddeol cenedlaethol yn seiliedig ar yr incwm y maent wedi talu treth arno. Mae'r pensiwn ymddeol cenedlaethol yn cynnwys pensiwn incwm, pensiwn premiwm a phensiwn gwarant.
Y pensiwn ymddeol cenedlaethol cyfartalog yn 2012 oedd 11,428 SEK y mis. Yn ychwanegol at y pensiwn ymddeol cenedlaethol, mae'r rhan fwyaf o bobl a gyflogir yn Sweden hefyd yn derbyn pensiwn galwedigaethol, yn seiliedig ar gyfraniadau a wnaethpwyd gan eu cyflogwyr.
At ei gilydd, mae 65 y cant o gyfanswm incwm pensiynwyr yn deillio o'r system bensiynau cyhoeddus. Er mwyn cael diogelwch ychwanegol, mae nifer yn dewis ategu eu budd-daliadau ymddeol gyda chynilion pensiwn preifat.
Paratoadau cenedlaethol ar gyfer poblogaeth sy'n heneiddio
Fel nifer o wledydd eraill, mae gan Sweden gyfran o bobl hŷn sy'n cynyddu. Felly, mae gofal henoed wedi dod yn gynyddol bwysig, ac mae'r Llywodraeth wedi cymryd camau i fynd i'r afael â heriau yn y dyfodol yn y maes hwn.
Ymhen 20 mlynedd, bydd un o bob pedwar o bobl Sweden dros 65 oed, a bydd y rhan fwyaf o'r bobl yn y grŵp oedran hwn yn egnïol ac yn iach. Mae nifer o fentrau sy'n amcanu at fodloni anghenion yn y dyfodol yn cael eu sefydlu o gwmpas y wlad.
· Mae'r Llywodraeth wedi sefydlu Comisiwn ar y Dyfodol a'i dasg yw cyflwyno'r strategaethau diweddaraf ar gyfer delio â phedair her gymdeithasol benodol fydd yn wynebu Sweden yn y dyfodol. Un o'r rhain yw poblogaeth y wlad sy'n heneiddio.
· Er mwyn mynd i'r afael â'r her ddemograffig sydd i ddod heb beryglu lefelau lles, bydd raid i bobl weithio'n hirach. Mae ymchwiliad wedi cychwyn dadansoddi rhiciau oedran mewn perthynas â phensiwn a'r rhwystrau posibl rhag gallu gwireddu bywyd gwaith hirach, ac bydd yr adroddiad terfynol yn cael ei gyhoeddi ym mis Ebrill 2013.
· Mae'r llywodraeth yn buddsoddi 4,3 biliwn SEK hyd at 2014 mewn mesurau i wella gofal iechyd a chymdeithasol ar gyfer aelodau mwyaf eiddil y grŵp oedran 65+. Y nod yw gwella cydlyniad gofal iechyd yn y cartref, gofal henoed, gofal ysbytai a darparwyr gofal iechyd a ddarperir i bobl hŷn.

Mae nifer o bobl hŷn yn parhau i fyw bywydau egnïol.
Llun: Niklas Bernstone/Johnér
Mae gofal ataliol yn cadw pobl hŷn yn iachach
Mae nifer o wahanol fathau o ofal iechyd ataliol effeithiol i'r henoed wedi cael eu cyflwyno yn ystod y blynyddoedd diweddar, ac maent yn denu mwy a mwy o ddiddordeb.
Un enghraifft yw rhagnodi gweithgaredd corfforol, ar gyfer dibenion ataliol ac fel math o driniaeth. Byddir yn rhagnodi nid yn unig ymarfer corff yn gyffredinol i bobl hŷn ond mathau arbennig o weithgaredd corfforol, ar brydiau ar y cyd â meddyginiaeth, gyda meddygon yn monitro'r canlyniadau.
Anafiadau corfforol yw un o'r prif broblemau iechyd ymysg pobl hŷn, felly mae ymdrech sylweddol yn cael ei wneud i leihau niferoedd yr anafiadau o ganlyniad i gwympiadau. Bydd yr henoed yn derbyn gwybodaeth, a bydd 'trefnyddion' yn helpu gyda phethau megis gosod llenni a newid bylbiau goleuadau yn y cartref.
Mae ysgogi drwy gyfrwng cerddoriaeth, ffilmiau, darllen, paentio a gweithgareddau diwylliannol eraill hefyd yn chwarae rôl mewn gwella lles. Mae hyn yn cael ei gydnabod yn gynyddol mewn cartrefi gofal henoed ble mae nifer o bobl yn ymgysylltu  ag o leiaf un gweithgaredd o'r fath bob dydd.
· http://www.theguardian.com/world/2012/dec/26/german-elderly-foreign-care-homes 
Yr Almaen yn 'allforio'r hen a'r gwael i gartrefi gofal tramor
Mae pensiynwyr yn cael eu hanfon i gartrefi gofal yn nwyrain Ewrop ac Asia mewn cam i arbed arian sy'n cael ei alw'n 'allgludo annynol'

Pensiynwyr Almaenig ym Merlin. 
Mae llawer o Almaenwyr hŷn yn cael eu hanfon yn fwy rheolaidd i gartrefi ymddeol a gofal hirdymor rhatach yn nwyrain Ewrop ac Asia, wrth i'r diwydiant gofal sylweddoli nad yw'n ariannol yn gallu bodloni anghenion poblogaethau Ewrop sy'n heneiddio. Llun: Sean Gallup/Getty Images
Kate Connolly ym Merlin
Dydd Mercher 26 Rhagfyr 2012 16.37 GMT Diweddarwyd ddiwethaf ar ddydd Mercher 4 Mehefin 2014 05.51 BST
Mae nifer cynyddol o Almaenwyr hen a gwael yn cael eu hanfon dramor i gael gofal hirdymor mewn canolfannau ymddeol ac adsefydlu oherwydd cynnydd mewn costau a gostyngiad mewn safon yn  Yr Almaen.
Mae'r arferiad hwn, sydd wedi arwain at ailgartrefu miloedd o Almaenwyr ymddeoledig i gartrefi yn nwyrain Ewrop ac Asia, wedi cael ei feirniadu'n hallt gan sefydliadau lles cymdeithasol sydd wedi ei alw'n "allgludo annynol".
Ond oherwydd bod nifer cynyddol o Almaenwyr yn methu fforddio costau cynyddol cartrefi ymddeol, a phoblogaeth sy'n heneiddio ac yn gostwng, mae'n ddisgwyliedig y bydd y nifer fydd yn cael eu hanfon dramor yn ystod yr ychydig flynyddoedd nesaf yn debygol o godi. Mae arbenigwyr yn disgrifio'r sefyllfa fel "bom amser".
Mae argyfwng gofal cronig Yr Almaen - mae'r diwydiant gofal yn dioddef prinder gweithwyr a chostau cynyddol - wedi cael ei liniaru am flynyddoedd o ganlyniad i bobl o ddwyrain Ewrop yn mewnfudo i'r Almaen i ofalu am henoed y wlad.
Ond mae trosglwyddo hen bobl i ddwyrain Ewrop yn cael ei ystyried fel gwyriad difrifol, sy'n dangos nad yw'r system yn gweithio hyd yn oed gyda gweithwyr rhad o wledydd eraill.
Mae gan Yr Almaen un o'r poblogaethau sy'n heneiddio gyflymaf yn y byd, ac mae i'r datblygiad yma oblygiadau i wledydd gorllewinol eraill, yn cynnwys Prydain, yn arbennig ynghanol pryderon bod mesurau arbed arian a chostau gofal cynyddol o bosibl yn tanseilio safon gofal preswyl.
Dywedodd Sozialverband Deutschland (VdK), grŵp cynghori gwleidyddol gymdeithasol yn Yr Almaen, bod y nifer cynyddol o Almaenwyr nad ydynt yn gallu fforddio costau cartrefi ymddeol yn eu gwlad eu hunain yn "seinio larwm" anferth. Mae wedi galw am ymyrraeth wleidyddol.
"Ni allwn adael i'r bobl sydd wedi adeiladu'r Almaen fodern, a lafuriodd yn galed gydol eu hoes, i gael eu hallgludo," meddai llywydd VdK, Ulrike Mascher. "Mae'n annynol."
Bu i ymchwilwyr ganfod tua 7,146 o bensiynwyr o'r Almaen yn byw mewn cartrefi ymddeol yn Hwngari yn 2011. Roedd dros 3,000 wedi'u hanfon i gartrefi yn y Weriniaeth Tsiec, ac roedd yna dros 600 yn Slofacia. Mae yna niferoedd anhysbys hefyd yn Sbaen, Gwlad Groeg ac Wcráin. Mae Gwlad Thai ac Ynysoedd Phillippines hefyd yn denu nifer cynyddol.
Bu i'r Guardian siarad ag Almaenwyr ymddeoledig a phobl oedd angen gofal hirdymor yn Hwngari, Gwlad Thai a Gwlad Groeg, rhai ohonynt yn dweud eu bod yno o ddewis, oherwydd bod y costau yn is - rhwng traean a dwy ran o dair yn rhatach na'r pris yn Yr Almaen - ac oherwydd yr hyn yr oeddent yn ei dybio oedd yn ofal o well safon.
Ond roedd hi'n amlwg bod eraill yno yn groes i'w hewyllys.
Bu i'r Guardian hefyd ganfod bod amryw o ddarparwyr gofal iechyd yn y broses o adeiladu neu ar fin agor cartrefi dramor oedd yn benodol ar gyfer gofalu am Almaenwyr hŷn mewn marchnad sy'n amlwg yn cael ei hystyried fel un sy'n tyfu ac sy'n broffidiol yn y diwydiant.
Yn ôl biwro ystadegau ffederal Yr Almaen, mae mwy na 400,000 o ddinasyddion hŷn ar hyn o bryd yn methu fforddio cartref ymddeol yn Yr Almaen, ac mae'r ffigwr hwn yn tyfu 5% bob blwyddyn.
Y rhesymau yw cynnydd mewn costau cartrefi gofal - sydd ar gyfartaledd yn costio rhwng €2,900 a €3,400 (£2,700) y mis, pensiynau disymud, a'r ffaith bod pobl yn fwy tebygol o fod angen gofal wrth iddynt heneiddio.
O ganlyniad i hyn, mae'r Krankenkassen neu'r yswirwyr statudol sy'n rhan o system yswiriant gwladol Yr Almaen yn trafod yn agored sut y gellir gwneud gofal mewn cartrefi ymddeol tramor yn fodel ariannol ymarferol hirdymor.
Yn Asia ac yn nwyrain a de Ewrop,  mae cyflog gofalwyr a chostau eraill megis y londri, cynnal a chadw a chostau tir ac adeiladu, yn aml yn llawer is.
Heddiw, mae deddf yr Undeb Ewropeaidd yn atal yswirwyr gwladol rhag arwyddo contractau yn uniongyrchol â chartrefi tramor, ond mae hynny'n debygol o newid oherwydd bod deddfwyr yn cael eu gorfodi i ganfod ffyrdd o ymateb i boblogaeth Ewrop sy'n heneiddio.
Nid yw'r diffyg deddfwriaeth wedi atal pobl sydd wedi ymddeol na'u teuluoedd rhag dewis cartrefi tramor pan fo’u pensiynau yn gallu talu am y costau.
Ond mae'r rhai sy'n beirniadu’r arferiad wedi lleisio pryderon penodol ynglŷn â chleifion â dementia, ymysg pryderon eu bod yn cael eu hanfon dramor oherwydd na fyddant yn sylwi ar y gwahaniaeth.
Dywedodd Sabine Jansen, pennaeth Cymdeithas Alzheimer Yr Almaen, bod lleoliad ac iaith yn aml yn bwysig iawn i rai sy'n dioddef â dementia sy'n ceisio dal eu gafael ar eu hunaniaeth.
"Gall pobl â dementia yn benodol gael anhawster cyfeiriadu eu hunain mewn diwylliant hollol wahanol gydag iaith hollol wahanol, oherwydd eu bod i raddau helaeth yn byw mewn hen fyd sy'n cynnwys eu hen atgofion," meddai.
Oherwydd y disgwylir i boblogaeth Yr Almaen ostwng o tua 82 miliwn i 69 miliwn erbyn 200, disgwylir y bydd un o bob 15, - tua 4.7 miliwn o bobl - angen gofal, sy'n golygu bod y broblem ddarpariaeth yn debygol o waethygu.
Dywedodd Willi Zylajew, AS gyda'r Democratiaid Cristnogol ceidwadol ac arbenigwr ym maes gwasanaethau gofal, y byddai'n gynyddol angenrheidiol i ystyried gofal tramor.
"Gan ystyried yr argyfwng sydd ar y gorwel, byddai'n ddoeth dechrau meddwl o leiaf am ddulliau gwahanol o ofalu am yr henoed," meddai.
Dywedodd Christel Bienstein, gwyddonydd nyrsio o brifysgol Witten/Herdecke, bod nifer o gartrefi gofal yn Yr Almaen wedi eu llethu oherwydd prinder staff, a bod safonau gofal wedi gostwng oherwydd hynny.
"Ar gyfartaledd, dim ond tua 53 munud o ofal unigol bob diwrnod y mae pob  claf yn ei dderbyn, yn cynnwys amser bwydo," meddai. "Yn aml dim ond un gofalwr sy'n gofalu am 40 i 60 o breswylwyr."
Dywedodd Artur Frank, perchennog Senior Palace, sy'n canfod cartrefi gofal i Almaenwyr yn Slofacia, mai dyna pam ei bod yn anghywir awgrymu bod dinasyddion hŷn yn cael eu "hallgludo" dramor, fel y disgrifiodd VdK.
"Nid ydynt yn cael eu hallgludo na'u halltudio," meddai. "Mae llawer yma o'u gwirfodd, ac mae hyn yn ganlyniad i benderfyniadau call gan eu teuluoedd sy'n gwybod y byddant mewn lle gwell."
Dywedodd ei fod wedi gweld "digon o enghreifftiau o ofal gwael" mewn cartrefi yn Yr Almaen ymysg y 50 o bensiynwyr yr oedd wedi canfod cartrefi iddynt yn Slofacia.
"Roedd yna un ddynes nad oedd prin wedi derbyn dim i'w fwyta na'i yfed, ac yn Slofacia roedd raid iddynt ddysgu iddi sut i lyncu unwaith eto," meddai.
Mae gwleidyddion Yr Almaen wedi osgoi delio â'r mater, yn bennaf oherwydd pryderon ynghylch adwaith ymysg y pleidleiswyr petai yswirwyr gwladol Yr Almaen yn cael eu gweld yn  ariannu gofalwyr dramor ar draul y diwydiant gofal domestig.
· http://blogs.redcross.org.uk/health/2015/01/people-scared-growing-older/
PAM FOD POBL YN OFNI HENEIDDIO
  Mae ein poblogaeth hŷn yn cynyddu, ac yn gynyddol mae'n dibynnu ar y sector elusennol am gefnogaeth - felly mae angen i'r llywodraeth roi'r gorau i'n cymryd yn ganiataol.
Does fawr o obaith am dawelwch meddwl a llonyddwch yn ystod ein blynyddoedd olaf.
Mae astudiaeth newydd o bwys, a gomisiynwyd gan 75 o sefydliadau (yn cynnwys y Groes Goch Brydeinig), yn dangos bod un person o bob pedwar yn poeni am dderbyn gofal priodol yn eu henaint.
Nid oes angen i chi fod yn athrylith i ddyfalu pam. Mae bwletinau newyddion yn dangos pobl hŷn yn cael eu cam-drin mewn cartrefi gofal, blocio gwelyau, adrannau Damweiniau ac Achosion Brys yn orlawn - a hyn oll ynghanol toriadau gan y llywodraeth.
Galwadau mawr
Ond er mor ddrwg yw pethau yn y GIG, y system ofal leol sy'n dechrau gwegian o dan bwysau disgwyliadau cynyddol.
Mae cyfuniad o dorri cyllidebau a phoblogaeth hŷn sy'n tyfu'n gyflym i bob pwrpas wedi ysgubo chwarter, ie, chwarter - o gyllidebau gofal awdurdodau lleol yn Lloegr gyfan mewn dim ond pedair blynedd.
Mae'r ffigyrau penodol yn frawychus. Ers 2010, mae gwariant ar ofal cymdeithasol wedi gostwng 12 y cant. Yn y cyfamser, mae nifer y rhai sydd angen cefnogaeth wedi codi 14 y cant. Ym mha bynnag ffordd yr ydych yn gwneud y fathemateg, nid yw hyn yn gynaliadwy.
Ond dyma'r realiti y mae'n rhaid i'r Groes Goch Brydeinig ei wynebu bob dydd. Fel un o brif ddarparwyr gofal cymdeithasol gwirfoddol y DU, rydym wedi gweld cynnydd enfawr yn y galw am ein gwasanaethau yn ystod y blynyddoedd diweddar.
Tyllau du
Ar draws y DU, ar hyn o bryd mae'r Groes Goch yn dal contractau gyda nifer o awdurdodau lleol a chyrff clinigol. Ein harbenigedd yw cynnig cefnogaeth lefel isel sy'n helpu pobl yn eu cartrefi yn dilyn arhosiad yn yr ysbyty (neu yn ddelfrydol, mae'n osgoi'r angen am arhosiad yn y lle cyntaf).
Nawr, efallai y byddwch yn synnu clywed bod elusen yn ymwneud â'r math hwn o waith, ond mae yna reswm da iawn am hynny.
Y gwir yw, rydym yn gweithio reit yng nghanol dau o fiwrocratiaethau mwyaf y wlad - y GIG a'r system gofal cymdeithasol - ble mae yna broblem fawr. Sef, mae pobl sy'n agored i niwed yn disgyn o hyd i dyllau duon gweinyddol wrth bontio rhwng y ddau.
Dyma ble mae'r Groes Goch yn dangos ei wir werth. Drwy weithredu fel rhyw fath o 'lud' rhwng y ddwy system, rydym yn cynnal y ddolen hon. Rydym yn sicrhau, er enghraifft, na fydd y pensiynwr 84 oed fydd yn cael ei ryddhau o'r ysbyty yn hwyr ar brynhawn dydd Gwener yn cael ei adael ar ei ben ei hun tan fore dydd Llun.
Bob diwrnod, bydd ein staff a'n gwirfoddolwyr yn gwneud llu o ymyriadau graddfa fechan debyg. Ac i bobl nad oes ganddynt neb arall i ddibynnu arnynt, maent yn gwneud gwahaniaeth mawr.
Gofal 'pwrpasol'
Mae ein gwasanaethau hefyd yn creu nifer o fuddion penodol - un ohonynt yw gofal personol o safon wirioneddol dda. Dyma enghraifft gyffredin: pan fo rhywun yn gwella ar ôl salwch, bydd darparwr statudol fel rheol yn mynd allan ac yn nôl eu siopa bwyd.
Ond, bydd gwirfoddolwr gyda'r Groes Goch yn mynd i siopa ar ran y person y tro cyntaf, ond yna'n ei annog i arwain y teithiau dilynol. Pam? Oherwydd bydd hynny yn eu helpu i gryfhau ac adennill eu hyder. Yn sicr, mae hynny'n cymryd mwy o amser, ond rydym yn credu bod hynny'n werth yr ymdrech.


Mae i'r gofal 'pwrpasol' hwn sgil effaith arall - mae'n rhoi pwysau ar ddarparwyr statudol i wneud mwy. Fel y buasai perchennog tŷ yn edrych yn druenus ar ardd ffrynt odidog ei gymydog ac yn estyn am y torrwr gwair, mae esiamplau cadarnhaol y Groes Goch yn annog eraill i wella eu harferion. 
Hefyd, nid oes raid dweud ein bod yn gweithredu'n ddielw. Mewn gair, dyma pam fod y Groes Goch yn ymwneud â chontractau gofal cymdeithasol - er mwyn sicrhau bod pobl sy'n agored i niwed yn derbyn gofal priodol sy'n ystyried eu hurddas a'u hanghenion personol.
Toriadau'r llywodraeth
Ond mae yna broblem. Blwyddyn ar ôl blwyddyn, wrth i'r toriadau ddechrau brathu, gofynnir i ni helpu mwy a mwy o bobol am lai a llai o arian nes bod ein capasiti wedi ei ymestyn i'r pen. ("Darparu gwasanaeth Harrods am bris Aldi", fel y dywedodd un wag elusennol.)
Wrth gwrs, mae awdurdodau lleol eisiau darparu'r gwasanaeth gorau posibl i bobl sy'n agored i niwed, ond mae toriadau yn golygu bod eu disgwyliadau o'r hyn y gellir ei gyflawni - ac am faint o arian - yn gynyddol afrealistig.
A phan fo'n gwirfoddolwyr yn dechrau straffaglu i fodloni'r galw, bydd y gofal o safon uchel sy'n cael ei ffocysu ar anghenion pob unigolyn - y rheswm pam ein bod yn gwneud hyn yn y lle cyntaf - yn anochel yn dioddef.
Mae hon yn broblem y mae'r Groes Goch, a llawer o sefydliadau gwirfoddol eraill, yn ei wynebu ar hyn o bryd. Ar y naill law, rydym yn benderfynol o beidio â helpu pan fo rhywun yn dioddef mewn argyfwng. Mae helpu pobl o'r fath yn rhan annatod o'n DNA: dyna pam ein bod yn bodoli.
Ond mae yna gwestiwn brathog sy'n peri cur pen yn y sector gwirfoddol ar hyn o bryd: ar ba bwynt y mae helpu darparwyr statudol i gyrraedd pobl fregus yn dod i ben, a'r papuro dros graciau toriadau'r llywodraeth yn cychwyn?
Meddyliwch am hyn. Os bydd y Groes Goch yn parhau i ymdrechu i fodloni galwadau llethol - ac amhosibl ar brydiau - does dim ond un diwedd rhesymegol i'r stori. Yn y pen draw ni fyddwn yn ddim mwy nag isadran ddi-dâl y llywodraeth sy’n llenwi tyllau a achoswyd gan danwario.
Nid yw hyn mor annhebygol ag y mae'n swnio. Efallai nad ydych yn gwybod hyn, ond mae'r GIG eisoes yn  dibynnu ar y Groes Goch i reoli benthyg cadeiriau olwyn am dymor byr yn genedlaethol.
A nawr mae'n ymddangos ein bod yn cael ein gwthio'n raddol i dderbyn sleisen fwy o'r gacen gofal cymdeithasol hefyd.
'Plasteri gludiog'
Yn dilyn y toriadau diweddaraf i gyllidebau gofal iechyd a chymdeithasol, mae awdurdodau lleol yn awchu am gymorth gan y sector gwirfoddol -  a phwy all eu beio?
Gyda thyllau enfawr yn eu cyfrifon banc, maent yn barod i dderbyn beth bynnag sy'n cael ei gynnig. Ond mae angen i sefydliadau elusennol droedio'n ofalus o gwmpas hyn.
Mae gan y Groes Goch, yn arbennig, lawer gormod o flaenoriaethau yn y DU a thramor i gael ei sugno i lawr yn y gors hon.


Mewn gwirionedd, yr unig reswm yr ydym yn gwneud cymaint o waith yn y maes hwn nawr yw oherwydd ein bod yn gweld yr holl system yn methu - yn ddrwg mewn rhai mannau - ac nid ydym yn fodlon sefyll yn ôl a dim ond edrych ar y sefyllfa. Ond yn ôl adroddiadau newyddion yr wythnos diwethaf, mae yna hyd yn oed mwy o doriadau ar y ffordd. Yn y pen draw, fe fydd raid i rywbeth ildio.
Ar hyn o bryd, mae'r Groes Goch  a sefydliadau gwirfoddol eraill yn gweithredu fel plaster gludiog, yn helpu i ddal yr holl strwythur adfeiliedig at ei gilydd, (ond ni allwn anghofio'r gwaith enfawr a wneir gan ofalwyr di-dâl, sydd gyda'i gilydd yn rhoi miliynau o oriau bob wythnos er mwyn gofalu am anwyliaid.)
Yn ôl Cronfa'r Brenin, ar hyn o bryd mae yna tua thair miliwn o wirfoddolwyr ym maes gofal iechyd a chymdeithasol ar draws Lloegr. Dychmygwch petai bob un ohonynt mwyaf sydyn yn penderfynu dilyn diddordeb arall yfory? Mae'n ddarlun brawychus.
Mae angen gweithredu
Ac mae hyn yn dod â ni'n ôl i'n man cychwyn: pam fod miloedd o bobl ar draws y DU yn ofni heneiddio? Nid ydynt yn paranoid, dim ond yn realistig. Maent yn gweld system gofal cymdeithasol adfeiliedig sy'n straffaglu i wasanaethu poblogaeth hŷn sy'n tyfu ac yn meddwl beth fydd eu tynged ymhen hir a hwyr.
Ar hyn o bryd, mae'n teimlo fel ein bod yn sownd ar fad achub sy'n gollwng dŵr gyda bwced nad yw ddim cweit yn ddigon mawr i gael gwared â'r dŵr wrth iddo lifo i mewn.
Yn araf, a bron yn anweladwy, mae'r cwch yn llenwi â dŵr ac rydym yn suddo. A nawr mae'r llywodraeth wedi dweud wrthym fod rhaid i ni ddefnyddio bwced llai. Mae'n ddealladwy bod pobl yn bryderus.
Yn y pen draw, yr unig ffordd i fynd i'r afael â'r argyfwng hwn ym maes gofal cymdeithasol yw drwy i'r llywodraeth ymateb â chyllid priodol. Fel y dywedodd un sylwebydd papur newydd yn ddiweddar: "Efallai mai elusennau sy'n delio â'r canlyniadau, ond mae hon yn broblem na all ond gwleidyddiaeth ei datrys."
Peidiwch â chamddeall: mae'r Groes Goch yn barod i helpu - ond ategu gwaith y sector statudol dylai ein rôl ni fod, nid ei gymorthdalu.
Mae'r llywodraeth ein hangen. Felly mae'n rhaid iddi roi'r gorau i'n cymryd yn ganiataol.
· http://www.ageuk.org.uk/documents/en-gb/for-professionals/evidence_review_loneliness_and_isolation.pdf?dtrk=true
· https://www.gov.uk/government/policies/improving-opportunities-for-older-people
· http://www.theguardian.com/society/2014/aug/06/ageing-well-whose-responsibility
· http://www.cbsnews.com/news/china-law-brings-attention-to-pros-cons-of-caring-for-aging-parent/
· http://www.theguardian.com/commentisfree/2013/jul/15/china-grey-tide-elderly-people
Cynllun annichonadwy Tsieina ar gyfer y 'llanw llwyd': gorfodi pobl i ymweld â'u rhieni
Lijia Zhang
Mae'r nifer cynyddol o bobl hŷn yn Tsieina yn fom amser demograffig na fydd yn cael ei ddiffodd gan ddeddf newydd a basiwyd y mis hwn

Liu Yuhua, yn 104 oed, yn ymlacio ym mhentref Huangzhu trefedigaeth Jinjiang. Llun: China Photos/Getty Images

Mae fy nain wedi dioddef rhyfel, newyn a mathau eraill o galedi yn ystod ei 83 o flynyddoedd ar y ddaear. Ond erbyn yr adeg iddi farw, rhyw 15 mlynedd yn ôl, roedd yn ystyried ei bod yn ddynes lwcus a hapus, oherwydd ei bod wedi byw gyda thair cenhedlaeth o'i theulu - yr hyn a ystyrir fel y ffawd orau gan yr henoed. Bu iddi fy magu i a fy mrodyr a fy chwiorydd a gofalwyd amdani'n dda yn ei henaint.
Yn Tsieina  heddiw, nid wyf yn gwybod faint o'r 185 miliwn o bobl hŷn - gan gyfeirio at y rhai sy'n hŷn na 60 oed - all rannu ffawd fy nain. Mae'r datblygiad economaidd cyflym, y trefoli, y teuluoedd llawer llai, a chymdeithas llawer mwy symudol wedi datod clymau teuluol ac wedi datgymalu'r system draddodiadol o ofalu am yr henoed.
Mae canfyddiadau astudiaeth hydredol Prifysgol Peking o iechyd ac ymddeoliad yn Tsieina, a gyhoeddwyd ym mis Mai, yn dangos mai dim ond 38% o henoed Tsieina sy'n rhannu'r un to â'u plant. Mae miliynau o ffermwyr wedi gadael eu pentrefi tlawd i chwilio am fywyd gwell yn y ddinas; mae'r trigolion trefol addysgedig hefyd yn symud yn eu heidiau i ble bynnag mae'r swyddi a'r cyfleoedd yn eu harwain. Mae'n well gan bobl ifanc sefydlu eu cartrefi eu hunain, hyd yn oed os ydynt yn byw yn yr un ddinas â'u rhieni.
Fel ymateb i rieni hŷn  yn cwyno’n gynyddol eu bod yn cael eu gadael, y mis hwn fe gyflwynodd Tsieina ddeddf newydd, "gwarchodaeth i hawliau a buddion pobl hŷn," sy'n mynnu bod plant sy'n oedolion yn ymweld â'u rhieni yn aml yn ogystal â chynnig cefnogaeth emosiynol iddynt. Fel llywodraeth â phŵer canolog, mae Tsieina yn barod iawn i ddefnyddio'r arf  cyfreithiol er mwyn delio â materion. Ond nid wyf yn sicr all y ddeddf hon weithio'n effeithiol.
Erbyn hyn, mae duwioldeb ffilial, oedd unwaith yn rhinwedd i'w hedmygu, yn cael ei gwthio i'r neilltu yn y gymdeithas Tsieineaidd sy'n gynyddol unigolyddol. Ac mae cyflymder bywyd a mwy o bwysau gwaith yn ei gwneud yn anoddach i blant ganfod amser i'w neilltuo i'w rhieni. Ond mae'n fater moesol a phreifat. Mae'n ddadleuol a all yr awdurdodau ymyrryd drwy gyflwyno deddf.
Mewn rhai achosion, mae'n gwestiwn o ddichonoldeb. Ni all nifer o'r mewnfudwyr ond fforddio'r amser a'r arian i ymweld â'u cartref unwaith y flwyddyn, fel rheol yn ystod y flwyddyn newydd leuadol, yr achlysur ar gyfer aduniad teuluol.
Yn wyneb anferthedd problem y boblogaeth sy'n heneiddio yn Tsieina - sy'n waeth nag mewn unrhyw wlad arall yn y byd -  mae cyflwyno'r ddeddf yn teimlo fel ceisio diffodd tân â gwydraid o ddŵr. Yn fuan bydd ton lanwol enfawr lwyd yn taro Tsieina. Bydd nifer y bobl hen yn neidio o 185 i 475 miliwn erbyn 2053, yn ôl pwyllgor cenedlaethol Tsieina ar heneiddio. Mae'n golygu y bydd 35% o'r boblogaeth gyfan yn rhan o'r "llanw llwyd", o'i gymharu â chyfartaledd y byd o 20%. Mae'r ganran drawiadol yn deillio o'r cyfuniad o newid demograffig dramatig, a achoswyd gan y polisi cynllunio teulu  a gyflwynwyd yn 1979, a chynnydd sylweddol mewn disgwyliad oes - o 41 i 73 yn ystod y pum degawd diwethaf.
Dywedir bod Xiao Jinming, athro'r gyfraith ym Mhrifysgol Shandong, a gyfrannodd at ddrafftio'r ddeddf, wedi dweud ei bod wedi ei hanelu yn bennaf at wella ymwybyddiaeth o  jing shen xu qiu – hen bobl, sef "angen meddyliol" neu "angen ysbrydol".
Pan ffoniais fy mam a gofyn iddi am ei barn am yr angen meddyliol hwn sydd gan hen bobl, fe ddywedodd: "Yn aml mae hen bobl yn teimlo'n unig a gwag yn eu nythod gwag, ac ar brydiau maent yn teimlo eu bod wedi cael eu gadael os na fyddant yn clywed rhywbeth gan eu plant." Ychwanegodd os gall ei phlant hi ymweld â hi pan eu bod yn gallu, yn ffonio ychydig weithiau bob mis ac yn anfon cardiau post pan fyddant yn teithio - unrhyw beth sy'n gwneud iddi deimlo eu bod yn meddwl amdani - mae eu hanghenion emosiynol wedi eu bodloni.
Mae fy rhieni yn byw ar eu pennau eu hunain yn fy nhref enedigol yn Nanjing. Rwyf i wedi hen fudo i'r brifddinas. Bob blwyddyn, byddaf yn teithio'r 1000km adref (sydd ond yn bedair awr mewn gwirionedd ar y trên cyflym) tua hanner dwsin o weithiau, gan deimlo dyletswydd ac ychydig yn rwgnachlyd (petai'n cael hanner cyfle, byddai mam yn swnian arnaf i ganfod gŵr a swydd iawn). Yn ffodus, mae fy chwaer a fy mrawd yn byw gerllaw ac yn mynd i'w gweld yn aml.
Yn ystod y 10 i 15 mlynedd nesaf, bydd gan bobl fydd yn cyrraedd henoed lai o blant pan fydd y polisi cynllunio teulu yn dwyn ffrwyth. Bydd y tueddiadau demograffig yn arwain at fwy o gyfyngu ar y system deuluol o ofalu am yr henoed. Bydd raid i'r llywodraeth fuddsoddi'n helaeth er mwyn gwella ei darpariaeth gymdeithasol wael i'r henoed, gan adeiladu cartrefi ymddeol fforddiadwy, ymestyn y rhaglen bensiynau gwledig a chynnig gofal meddygol cymorthdaledig, os nad am ddim, i'r henoed. Er mwyn mynd i'r afael â thasg anodd Tsieina o ofalu am y boblogaeth lwyd, mae angen cydymdrech gan y llywodraeth, y gymdeithas, teuluoedd ac unigolion. Neu fel arall, bydd miliynau o hen bobl yn wynebu dyfodol llwm, yn dlawd ac yn unig.
· http://www.bbc.co.uk/news/world-asia-china-23124345
· http://www.npr.org/blogs/parallels/2013/10/01/227876034/ethical-tradition-meets-economics-in-an-aging-china
